
Kharge-i Modi dang kiralongrar
ajaba ken o jangjashitsü

Kenya nunger Korir, Lokedi nati
Boston Marathon kokogo

Kohima, April 21, 2026
(TYO): BJP-i aniba Centre
sorkari women's reservation
onük amshia "hidden delimitation
agenda" inyaktsü meranger ta
Nagaland nungi Lok Sabha MP
aser state Congress president S
Supongmeren Jamir-i ashi.

Parnoki 2029 parliamentary
elections dak rangloker
delimitation maparen inyaknür ta
Congress Bhavan, Kohima nung
osangbener den jembidang
Supongmeren-i ashi.

"Opposition INDIA bloc-i
Parliament nung iba mapa
noktang kechiyong sorkari
women's reservation den
delimitation sendaktep saka
women's reservation ya census
aser constituency readjustment

den ang sendaktepa lir" ta pai ashi.
"2023 nung 106th

Constitutional Amendment
agizükogo aser iba ajanga Articles
239AA, 330A aser 332A kübok
women's reservation atema
maparen ajak renemogo, saka
Modi sorkari delimitation
merang. Iba ajanga BJP
ajangzüktsü asoshi Lok Sabha
menden 816 nungi 850 shi
akümtsü nükjidong lir" ta
Supongmeren-isa ashi.

106th Constitutional
Amendment nung 2026 sülen
mezüngbuba census aser iba
sülen adokba osangtem nung
ajemdaktsü lateta lir anungji tang
delimitation asütsübaji
tamakoktsü ta paisa jangjashitsü.

Centre sorkari metetsümonga

dang aser two-thirds teyari mali
ta meteta dang bill benok aser iba
ya opposition jenjang raksatsütsü
tasa ka liasü ta Supongmeren-isa
metetdaktsü.

Centre sorkari süoki ia bilemer
süra 2029 Lok Sabha elections
tashi nung women's reservation
mapa inyaktsü atema bill ka bener
arutsüla ta INDIA bloc-i
Parliament nung jangjajangja
shiogo. Modi'er sorkari monsoon
session nung iba bill bener arutsü
atema Opposition-i rongshitsü ta
paisa ashi.

Congress-i women's
reservation magizüker ta
Nagaland BJP lennirtemi
Hombarnü ashiba atema
Supongmeren-isa "opposition
masü saka BJP-i iba mapa

atsülanger aser talisa West
Bengal, Tamil Nadu o tanga state
tem nung elections agitsü aliba
nung tajangzük angutsü mechi
iba onük jembir" ta o meyiptsü.

"BJP-i tetsürtem tashi
itdaktsütsü tenangzükba lira
Prime Minister aser Speaker
dena constitutional positions
tematiba mendentem nung
tetsürtem shimoktsü mulunga lir
mali" ta paisa asüngdang.

"Nagaland ama state tilatem
nung delimitation aser women's
reservation ajanga tebilemtsütem
adoker. Political representation
nung mekongshii mesüra telemsa
madokdaktsüi tetsürtem nem
33% koma lemzüktsütsü ta asüba
tebilemtsütem lir" ta
Supongmeren-isa ashi.

Nagaland aser Manipur,
Arunachal Pradesh, Mizoram o
Assam amala northeastern state
tem nung political settlements
aser seat arrangements ajanga
tetsükdaktsü alibatem
bilemdangtsüla ta paisa ashi.

Nagaland nung urban local
bodies nungbo women's
reservation tenzükogo aser Lok
Sabha dena legislative institutions
tematibatem nunga Nagaland
tetsürtem shilem agitsü asoshi
sorkari inyaktsü nüngdaker ta
MP Supongmeren-isa ashi.

Paisa BJP dena political party
tem dang iba onük politicize
masütsü saka külemi state
ajungtsü atema inyaktsü mepishia
metetdaktsüogo.

(Maneni tapak 7 nung...)

Kohima, April 21, 2026
(TYO): Nagaland nung LPG aser
petroleum products supply shitak
dang lir aser tesem ajungalen
stocks peria lir ta Mongulbarnü
Oil Marketing Companies
(OMCs)-i metetdaktsüogo.

Mongulbarnü LPG Plant aser
Department of Food & Civil
Supplies ketdangsürtemi
osangbener den jembidang iba
osang metetdaktsüogo.
Parnokisa nübortem dang
petsaprong masütsü mesüra olulu
dak mamangtsü ayongzükogo.

"State sorkar den amalitepa
Nagaland-i petrol, diesel aser
domestic LPG supply shitak
dang arudar" ta IOCL state
coordinator Himakshi Saikia-i
ashi.

Nagaland nung retail outlets
250 lir aser item ya OMCs ajanga
238 aser nija 12 lir. Iba dak alia

supply depots ana lir ta lai ashi.
Anogoshia petrol 280

kilolitres aser diesel 640 kilolitres
supply asür. Nagaland nung tang
anogo troknü atema petrol aser
anogo 16 nü atema diesel yua lir
aser tenokdangba kecha melii
retail outlets nung yokdar ta
Himakshi-isa ashi.

"Nagaland nung distributors
84 aser bottling plant ka ajanga
consumers 4.2 lakh shi ka nem
LPG agüja arudar. Anogoshia
6,258 refills asür aser scheduled
bookings ama anogo 3.08 shi
backlog agiena arudar" ta laisa
metetdaktsü.

LPG services atema
digitalization ajanga tangbo
bookings 80% tashi digital ajanga
asür aser Delivery Authentication
Code (DAC) 52% aliba nungi
78.4% kümogo ta laisa shisem.

(Maneni tapak 7 nung...)

Mokokchung, 21st April
(TYO): Women's Reservation
Bill (Nari Shakti Vandan
Adhiniyam) ya 2023 nung passed
asü, saka bill ka mapa akümtsü
atemaji Lok Sabha nung 2/3
majority nüngdaker. Aji angu nung
dang India tir-i temelaba agüja bill
kaji temzüng (act) akümer aser
temzüng aküm nung dang mapa
küma aor, ta BJP state Spoke
Person, S. Bendang Aier-i
Mokokchung District BJP-i
parnok office nung ayongba
osangbener senden ka akadang
metetdaktsü.

Women's Reservation Bill ji
mapa akümtsü atema
mezüngbuba Delimitation Bill-ji
agizüktsü (passed asütsü)
nüngdaker, ta ashi. India nung
delimitation agir joko küm 50 shi
arur. 1976 nung taoba India PM
Indra Gandhi-i küm 25 tashi
delimitation magidaktsüi sota ayu
aser ano Atal Bihari Vajpayee
sarkaria küm 25 atsünglangtsü
aser ibaji taküm tembanger.
Delimitation maparen inyaktsü
atema küm 2 shi nüngdaker, aji
oda, taruba Vidhan Sabha election

ji 2029 nung agitsü, anungji, iba
nung jagibo iba ya mapa akümtsü
nükjidong yur item bill ya tatar
hoho nung passed asütsü
merangba lir saka aji mesütet, ta
paisa jangjashitsü.

"Tetsürtem nem menden
wazüka yutsütsüba bill
opposition-i magizüki noktangba
tetezü parnoki tetsür nem yimli
magütsünüba mapa agi sayur
aser iba asoshi sashisashia
aitsür", ta pai metetdaktsü.
Delimitation bill ji agizük nung
dang women reservation jia
mapa kümtettsüba lir,
anapronglaji külemi inyaktsü
nüngdaker, ta paisa shisem.

Modi sarkari tang aliba tatar
hoho menden ya shilem teimba
ajungketnür, kodang yamaji
südir, Nagaland nung Lok Sabha
aser Raja Sabha nung menden
kaka aliba ya ana-na akümtsü.
Anungji, itemji ataloktsü atema
delimitation-ji agi nung dang
women reservation-jia mapa
kümtettsü, ta paisa jangjashitsü.

Tetsürtem nem temeten
wazüka yutsüdi ta asüdang,
opposition-i iba anema

noktangba yabo kanga sasa-a
bilemtsür, ta Mokokchung
District President,  O. Tinu
Longkumer-i metetdaktsü. Tanü
iba bill magizüktetba ya tatem
masü, ibai tetenzüker ka dang.
Anungji, tetsürtemi tezü metangi
ata tsü aser kenübo ibai
asangsang ata loktsü asoshi
sarasadema atadaktsü aser
Mokokchung District BJP-ia
akokba lenmang ajak nung
jembia inyaktsü merangtsü, ta
paisa mepishia metetdaktsü.

Naga tsürtem atema ibai
kechiba tongtibang ta süra,
Delimitation bill aser Women
Reservation bill j i kodang
agizükdir, asenoka tatar hoho/
tatar senden nung amentsü
maongka angutsü, ta District
Mahila Morcha General
Secretary, Imchanaro Kichu-i
metetdaktsü.

Tanga state apibo Nagaland
nung tetsür meyonger
(representative) kanga ajema lir.
Tanübo tetsürtem lenmang
balala nung jenjang tajungba
kümdar, anungji, political nunga
women reservation bill  ya
agizüktet nungbo yangi
maongka aika sentaka lir, aser
iba ajanga lenmang aisü nung
tetsür jenjang ajungkettsü imlar,
ta lai ashi. Tanü Naga tsürtema
tashi temeteter aika atudar,
anungji, 33% women
reservation ya kechi südir süaka
agitettsüsa merangtsüla, ta laisa
ayongzüka ashi.

Delimitation ya BJP indang
inyaksangshi ka masü, ya India
temzüngi melaba maparen ka
inyakerba dang ta lai jangjashitsü.

(Maneni tapak 7 nung...)

BJP-i miim 'delimitation agenda' atema women's reservation amshir

Mkg District BJP-i Delimitation aser Women's
Reservation Bill indang olen kar jangjashitsü

Nagaland nung totzü & LPG peria lir

Dimapur, April 21, 2026
(TYO): Bharatiya Janata Party
(BJP)Women's Reservation Bill
mesüra Constitution (106th
Amendment) Act, 2023 benoktsü
merangba ya tetsürtem tashi
itdaktsütsü asoshi menden talila
kümdaktsütsü atema lir saka
Parliament nung iba bill magizük.

"Opposition teloktepi iba bill
mashileni meyipsar aser taila ken
o tem benoka Parliament nung iba
Bill magizüktet" ta BJP President,
Dimapur Shekishe Awomi-i ashi.

Iba ya tetsürtem temetentem
anema lir aser democracy mali
kümdaktsüba den kasa,
kechiyong India ama linük ka
nung nisung ajak nem temeten,
nüjiso kasa agütsür. Tetsür-tebur,
tereprangtsü aser tamangba
yimsü nung telemsa kecha melii

temetentem kasa agütsür ta lai
ashi.

Onoki political party mesüra
kija mesüra telok shinga melutsür
saka BJP-i otsüsütsü 33%
Reservation Bill asoshi osang tai
prokshiba jangjatsünür ta
Shekishe-isa ashi.

"Kechiba Women Reservation
Bill ya Parliament nung magizük?
Iba asoshi BJP nung tetsür
züngsemtem aser linük nung
tetsür ajaki mepelar" ta BJP State
Council Member, Er. Kahuli
Sema-i ashi.

Opposition party temi iba bill
magizükdaktsü atema temulung
raksar. Opposition party temi iba
bill anema menoktaker saka
parnoki pusema vote magütsüba
ya tim masü inyakyim ka lir ta
Er. Kahuli-isa ashi.

Tetsürtem tashi itdaktsünür: BJP Dimapur unit

Abelen nungi Imchanaro Kichu, O Tinu Longkumer, S. Bendang
Aier aser Sentiyala.

Mokokchung town tiyong nung ki arong

Dimapur, Rongchii/April 21
(TYO): Mon Forest Division
kübok Chen Town nung
Minister, Environment, Forests
& Climate Change and Village
Guards, C L John-i Forest Beat
Office tasen ka April 21, 2026
nü semzüktsü, kong Principal
Secretary to the Government of
Nagaland, Department of
Environment, Forests &
Climate Change, Y. Kikheto
Sema, IAS aser department
ketdangsürtem dena liasü.

Minister C L John-i iba
sentong nung jembidang
Government of Nagaland aser
Department of Environment,
Forest & Climate Change ajanga
nüburtemi mapang talangka
nungi aginüa aliba agütsüba
asoshi pelaba lemsatepa liasü.

Tamalen lisa majungba
ajanga nüburtemi anasatiba
Forest office nung metokmeperi
lemsateptsü tasak liasü, saka
Forest Beat Office tasen
amenokba sülen iba ya quice
responder ama inyaktsü aser
iba tesem nung ozüng alema
inyaksangshiba nokdangtsü,
kumzüka ayutsü aser azüoktsü,
ta pai ashi.

Minister John-i Anghs,
village councils aser yimtsü-
yimbo tem dang pei aliba tesem
nung nüburtem dang arem aser
yangji aliba takum shiruru
wazüka ayutsü atema
lemsateptsü ayongzük.

Chen jila nung terenlok
maparen, talisa lenmang
yangluba indang jembidang,
tzünglu tanen makai aruba
ajanga black topping lenmang
tejentem raksaa aor, saka
phases lemsar black-topping
mapa inyaktar, ta pai ashi.

Paisa Chenloishu aser
Wangti yimtsüng ya Vibrant
Village programme atema
agizükogo ta metetdaktsü.

Kasa sentong nung Principal
Secretary to the Government of
Nagaland, Department of
Environment, Forests &
Climate Change, Y. Kikheto
Sema, IAS-i jembidang, Chen
area nung yimtsüng 14 lir aser
shilem tuluka arem agi
awabanga lir ta ashi.

Iba Forest Beat Office
tasenba ya libajen aser yangji
aliba takum sangnu wazüka
ayuba aser azüokba indang
centre ka ama asütsü ta ashi.

Nagaland nung Forest Beat
Offices 17 lir aser tang Mon
Forest Division nung Forest
Beat Office asem kumogo, ka
Aboi nung, ka Longching aser
ka Chen nung. Anungji pai
nüburtem dang ozüsangnu, arem
shiruru aser süngdonglidong
tem wazüka ayutsü mepishi.

International arütsü alema oa
sobaliba tesendaktep aliba
indang jembidang, biodiversity
wazüka ayuba nung Chen area
yagi tatishitsü sayutsüla,
kechiaser international borders
alema oa aliba adianurtem den
arem tulu agi lemsatepa lir, ta
Sema-i ashi.

Principal Chief Conservator
of Forests and Head of Forest
Force, Vedpal Singh, IFS-i iba
sentong tenzüka jembidang,
sorkar aser Minister ajanga
arem wazüka ayuba nung
temulung agütsüba asoshi
tenüngsang agütsü aser Forest
Beat Office tasenba ya iba
tesem nung locak forest
administrative unit ka ama
asütsü ta ashi.

Chen nung Forest Beat Office ka C L John-i semzüktsüMokokchung,Rongchii/April
21(TYO) : Tanü Dilong ward
kübok aliba  Mokokchung town
tiyong nung 12:30 ako meta mi
tuluka adoka dokan 5 den
shishilembartem ayipba takdang
2 menakrepa rongtok nung
osettsüset kecha magizüktet. ibaji
rongtoker kelen ano mi jagi

kidanger ki  dak aploka rongmeso
aser iba nungjia downstair tera
rongpet aser temaba nungji
r e s t a u r a nt -1 , L i b r a r y- 1 ,
Electronics repairing asüdak-1
aser NGO office-1 ta arong,tia
ka-a item nung yagibo osettsüset
tera agizüktet.

Nüburtem aikati yaritepba

den Mi remsepba gari 4 tashi
amshia khonda 2 tema miji
remseptsü merangdang tzü
pungoben tashi melena inoka
miji remsepteta liasü. Iba kirong
lendong nisung yiruba aser
asüba kecha matalok. Iba osang
zülu tashi nung mi ya kodaser
adok ibaji memeteti liasü.

Dimapur, Rongchii/April 21
(TYO): Viksit Nagaland@2047
indang District Stakeholders'
Consultation Workshop ka April
21, 2026 nü Deputy
Commissioner, Kohima indang
Conference Hall nung
ayongzüka liasü. 2030, 2038
aser 2047 asoshi ajaki shilem
agia sector balala mangdang
yanglutsü, system nung tawa
aliba jangjatsü aser mangdang
tajung ayutsü nükjidong nung iba
sentong ya ayongzüka liasü.

Iba workshop ajanga sorkar
indang department, civil society
organizations aser stakeholders
tem sapang ka nung
adenshidakja linük nükjidong
den lirumedema developed
Nagaland asoshi mangdang
indang jembitsü maongka
agütsü.

Deputy Commissioner,
Kohima, B. Henok Buchem,
NCS-i pela agizükba o
jembidang, stakeholders temi
shilem agiba asoshi pelaba
lemsatep aser lokti adenshiba
ajanga lenirtemi temulung
agütsüba sayur ta ashi.

Terenlok aliba linük ka
kumdaktsütsü asoshi kanga jelia
nungi sentong yanglur aser India
indang 2047 mangdang nunga
iba ama aroki shilem agitsü
ajungshir ta pai ashi.

Iba shisadokden ya data
bendenba kisüng masü saka

structural aser sorkar inyakyim
nung temelenshi lidaktsütsü
asoshi lir. Iba senden ajanga
district aser state tejangraba den
apet Vision Document
yanglutsü, ta pai ashi.

Baseline indicators jangjatsü,
tongtipang sectors nung
temulung agütsütsü aser tarutsü
terenlok asoshi inyaktettsüsa
nükjidong ayutsü atema district-
level consultation ya agir, ta
Buchem-isa ashi.

Rongsenketzüng terenlok,
lokti terenlok, ki o jen, libajen
wazüka ayuba, sorkar inyakyim
aser institution balala tashi
itshiba awajema jembishinü
akatsü ta pai metetdaktsü.

District nung sendaktepa
aliba department balalai sectoral
assessments agütsü.
Department of Planning &
Transformation-i Viksit Bharat
sentong yagi India ya 2047
tashinung lenla ajaklen renloker
aliba linük ka kumdaktsütsü
mangdang lir, aser states tem
dang stakeholders den shisa
agitepa pei sasep nung vision
documents yanglutsü ajungshir
ta ashi.

Department-i priority areas
jangjatsü, sectoral working
groups tentettsü district
consultations aser iba sülen lepa
reprangshia Vision Document
renemtsü inyakyim tem
lemsatepa liasü.

Iba senden nung Chief
Minister 's  Micro Finance
Initiative (CMMFI) nung digital
onboarding aser streamlined
processes ajanga terenlok
akaba den digital livestock
insurance, vehicle subsidies
aser Swavalamban Kendras
for applicant facilitation ama
inyakyim tasen indang
lemsatepa liasü.

District  Urban
Development Agency ajanga
PM Street Vendor's Atma
Nirbhar Nidhi (PM SVANidhi)
scheme indang lemsatep, kong
street vendors nem working
capital loans agütsür, digital
transactions ajungketer aser
senotsü jenjang tajungba
kumdaktsür.

Vending zones tejangja
maliba, ki o jen peria maliba
aser  vending spaces ta li
nüngdakba tebilemtsütem
parnoki lemsatepa liasü.

District Industries Centre
ajanga PM Vishwakarma Scheme
indang lemsatep aser Social
Welfare Department-i Saksham
Anganwadi aser Poshan 2.0
indang lemsatepa liasü.

Chief Medical Office ajanga
Ayushman Bharat PM-JAY
aser CMHIS osang agütsü,
Power Department-i PM Surya
Ghar: Muft Bijli Yojana aser
Nagaland Solar Mission indang
osang lemsatepa liasü.

Kohima nung District Stakeholders' Consultation Workshop ayongzük

Dimapur, Rongchii/April 21
(TYO): Nagaland Emergency
Preparedness Exercise
(NEPEx) 2026 atema
terenemshiba ka ama Office of
the Deputy Commissioner,
Chümoukedima kübok District
Disaster Management Authority
(DDMA) ajanga DC indang
Conference Hall nung April 22,
2026 anüngdang 11:30 ako nungi
tenzüka video conference ka
nung shilem agitsü tuyuogo.

Departments aser agencies
balala dang iba video conference
nung tsüngdong arua adentsü tuyu.
Itemji Administrative Officers
ajunga, Police Department, 22
Assam Rifles, CTC, DRDA,
Health & Family Welfare (CMO

& MS), Fire & Emergency
Services, PHED, Water
Resources Department, PWD
(R&B), PWD (NH), Power
Department, Transport
Department, Veterinary & Animal
Husbandry (V&AH), Food &
Civil Supplies, DIPR, aser CAN
Youth Organisation alitsü.

Mepaidoktetba tensa kar
ajurura, Heads of Departments
(HoDs) ajungai iba sentong nung
adentsü senior officer shima
yoktsü ashi.

Kasa mapang
Chümoukedima district kübok
danga HoOs ajunga dang iba
video conference nung pei office
nungi shilem agitsü
metetdaktsüogo.

Iba exercise ya state ajunga
nung Nagaland State Disaster
Management Authority-i anir
menoknok aser tzüngsang-
mopung tesashi a tema
renemshiba tashi itshitsü asoshi
agir.

Ano maneni April 29, 2026 nü
DC indang Conference Hall
nung table-top exercise alitsü
aser iba sülen district tesem
balala nung NEPEx kübok April
30 nü full-scale mock drill ka
alitsü ta metetdaktsü.

Chümoukedima district nung
department ajunga dang item
sentong nung shilem agitsü aser
disaster response mechanisms
ulushitsü asoshi renema alitsü
ayongzük.

Chümoukedima nung NEPEX 2026 asoshi renemshir

Dimapur, Rongchii/April 21
(TYO): Dimapur nung April 30,
2026 nü 8 buba Nagaland
Emergency Preparedness
Exercise (NEPEx) 2026 alitsü,
ta Office of the Deputy
Commissioner, Dimapur ajanga
sangdong ka nung metetdaktsü.

Nagaland State Disaster
Management Authority
(NSDMA), Home Department,
Kohima nungi totuyuba agütsüba
ama iba exercise ya ayongzüker.

Iba sentong asoshi
renemshiba ama virtual capacity

building programme ka April 22,
2026 anüngdang 11:30 ako nungi
tenzüka Video Conference Hall,
NIC, Deputy Commissioner's
Office, Dimapur nung alitsü.

Anungji sendaktepa aliba
departments nungi ketdangsür
ajunga iba sentong nung adentsü
ayongzüker, ta ashi.

Heads of Departments
(HoDs) tem tsüngtong arua
adentsü mesüra temelen senior-
level officer shimer yoktsü
metetdaktsür, ta sangdong
ajangasa ashi.

Dimapur nung NEPEx 2026 sentong ayongzüktsü

Directorate of School Education kübok District Office
Assistants (UDAs/LDAs) atema anogo pezü Office
Procedures and Service Rules indang In-House Training ka
Kohima nung April 21, 2026 nü tenzükogo.

Tamil Nadu nunger angopur 19
kidangi meyipa aruogo

Delimitation paitoktsü makoktsü: CM Naidu

Barrackpore nung West Bengal Chief Minister Mamata Banerjee-i party candidate Raju
Chakrabarty (tabelen) atema nüboyimtsüba mapang tangokba noksa nung angur.

New Delhi, Rongchii/April
21 (Agencies): Union Home
Minister  Amit Shah-i
Mongolbarnü West Bengal
assembly elections atema
nüboyimba sentong ka nung o
jembiba mapang polygamy
inyakyim anema jembi, aser
BJP-i state nung UCC benoka
iba inyakyim ya nokdangtsü ta
ashi.

Paschim Bardhaman
indang industrial hubs; Asansol
& Barakar na tezülen Kulti
nung nüboyimba sentong ka
nung o jembiba mapang pai,
BJP-i linük indang iron ore
adokdaktsüba hub ya
asüngsashitsütsü aser local
lanurtem nem mapa agütsütsü
ta ashi.

"Kulti ya linük nung iron ore
adokdaktsüba hub ka liasü,
saka Mamata Banerjee-i aniba
sorkar i iba ya tekübokba
jenjangi ludaktsüogo. Onoki iba
yimti ya asüngsashitsütsü,
ozüng alema mining asüba
nokdangtsü,  tzümopung
menentsüba nokdangtsü aser

local lanurtem nem mapa
agütsütsü," ta Shah-i ashi.

Shah-isa , BJP-i sorkar
kümtetba sülen Bengal ya
ozüng alema arurtem nungi
jenboa toktsütsü ta ashi.

"Sorkar kümtetba sülen
BJP-i Bengal nung UCC
benoka lokti kar nung pezüben
tashi kibong akümba
nokdangtsü," ta Amit Shah-i
ashiba PTI sangdong ka ajanga
metetdaktsü. Sorkar tasenbai
state nung syndicate, mafia
aser  goonda raj ajak
tembangdaktsütsü, ta pai ashi.

West Bengal nung April 23
aser 29 nü ta shilem ana küma
lemsar election agitsü. Vote ya
Tamil Nadu, Kerala, Assam,
aser Puducherry nunger den
külemi May 4 nü azüngtsü.

TMC tekolakba Mamata
Banerjee ya 2011 küm nungi
state CM lir. 2021 küm BJP puri
assembly menden 294 nungi
menden 77 akok aser 2016 küm
asem dang talilaakok, saka
TMC-ibo menden timba koka
liasü.

New Delhi, Rongchii/April
21 (Agencies): Andhra
Pradesh Chief Minister aser
TDP tir N Chandrababu Naidu-
i Mongolbarnü delimitation
exercise pusema jembiogo aser
ashiba agi, iba ya paitoktsü
makoktsü aser iba ya state
kecha anema masütsü ta ashiba
den, iba inyakyim anemba
atema Congress aser DMK aija
liasü.

Election atema nüboyimtsü
asoshi tatembangbuba anogo
osangbenertem den
sensaksemba mapang Naidu-i,
Rahul Gandhi aser Tamil Nadu
Chief Minister MK Stalin nati
opposition-i delimitation dak
sendakba ken o kokogo, ta
ashiba ya kechi ta asüngdang.

"Rahul Gandhi aser MK
Stalin nati Delimitation Bill
kokogo ta ashir. Congress aser
DMK nati iba ya koba amala
takok ka aji ashitsüla. Parnoki
tetsürtem ashioktsüogo," ta
Naidu-i ashi.

Constitution (131st
Amendment) Bill agizüktsü
atema Parliament nung two-
thirds majority mongutetba
sülen anogo ishika lir Naidu-i iba
olen lemsatepogo.

Pai, "ni küm tenemshi lokti
tenzükba wadang nung nokdaka
lir aser ni tajangshiba aika bena
aliba yimden yimsüsür ka lir. Ni
1996 küm nungi Women's
Reservation Bill ya koda aru aji
nguogo. Iba bill ya aiben sota
arudar. Tang framework tapet
benoker aliba mapang parnoki
iba anema nokdaker," ta ashi.

Naidu-i ashiba agi, tang
benoka aliba model ya state
ajak atema tapet lir.
"Delimitation paitoktsü
makoktsü. Parnok ket nung
formula tajungba ka lir asü?
state ajak nem ochi obendang
agütsütsü ta shia lir. State tem
nung menden shilem 50 agi
timba akümtsü aser iba nungjaki
tetsürtem atema shilem 33
mekazüktsütsü," ta pai rasa

ashiba den, south nung aliba
state tem menden tajemba
akümtsü ta jembiba ya shitak
masü ta shisem.

Naidu-isa, nütsüngyongsük
dak ajemdaker menden
lemdanga aruogo, saka tang
benoka aliba nung yabo
menden mesamadaktsütsü
atema tekümzükba agüja lir.
"Taoba mapang census
inyakyim ajang ajanga benokra
south nung aliba state tem
menden ajema akümtsü. Iba
model yagibo
liromedemdaktsütsü," ta pai
ashi.

Union Ministers Piyush
Goyal aser Ram Mohan Naidu
Kinjarapu nata iba
osangbenertem den
sensaksemba sentong nung
dena liasü. Naidu-isa, iba
sabang ya Andhra Pradesh aser
Tamil Nadu na sobaliba aser
rongsenketzüng nung
tesendaktep aliba indang
lemsateptsü amshia liasü.

New Delhi, Rongchii/April
21 (Agencies):
T h a n g a c h i m a d a m ,
Ramanathapuram nungi
angopur 19 Mongolbarnü
Chennai airport tonga aruogo.
Parnok ya ita ka shi Sri Lanka
nung sota yur liasü.

Sri Lanka nungi arurtem ya
parnok kinungertem agizüka
liasü. Tzüyim nung mangatettep
aliba arrtsü adenba sülen
parnok ya apu.

Angopurtem ya March 25 nü
International Maritime
Boundary Line (IMBL) adenba
atema Sri Lankan Navy-i pua
liasü.

parnok apuba sülen Sri
Lanka nung okadak kati anir ao
aser iba sülen tepuokdak yua
liasü. Parnok chiokba ya India
tatong tir-i iba tesem
semdangba mapang nung
denchitepogo. Chennai atongba
sülen parnok rongnungi
Sebastian-i, kanga pelaba
lemsatep, saka tangar aika
atema ano ken o mebenteti lir
ta ashi.

"India tatong tir-i SL
semdangba dak sendakba nung
onok chiokogo. Ni Ato Kilonser
Narendra Modi dang onok
takaratiba nung chiokdaktsüba
atema pelar aser sorkar dang Sri
Lanka nung tepuokdak balala
nung puoka aliba tanga
angopurtema chiokdaktsütsü
atema jenjang agitsü mepeshir,"
ta pai ashi.

India nunger angopurtem ya
tetsü tebou mapang nungi angu
aputsü atema parnok temeden
aliba aser tawa tanü maritime
arrtsü dak sendakba nung
mepetmesü adoka Sri Lanka
nunger ketdangsürtemi aiben
pua arudar.

Angopurtembo meyipa
aruogo, saka parnok indang
rong, koba parnok poksüng
aatsü asoshi kanga tongtibang
lir iba yabo meyipa mangur.
Tamil Nadu sorkar aser
Ministry of External Affairs nati
SL nung pua alirtem
chiokdaktsütsü aser arrtsü nung
mangatettep aliba bentettsü
atema sensaksema arudar.

New Delhi, Rongchii/April
21 (Agencies): Congress tir
Mallikarjun Kharge-i
Mongolbarnü Ato Kilonser
Narendra Modi ya kiralongrar
ka ta ajaba sülen mapang
tatsüka lir ken o jangjashija
liasü.

Tamil Nadu assembly
elections atema nüboyimtsü
asoshi tatembangbuba anogo
Chennai nung osangbenertem
den sensaksemba mapang
Kharge-i iba olen lemsatepa
liasü. Pai PM Modi'er BJP party
den longjemer inyakba atema
opposition AIADMK aitsüba
mapang iba olen lemsatep.

"Kodaser parnok

(AIADMK) Modi den adener?
pa kiralongrar ka, aser pai
equality dak tamang makar. Par
party-i tebendang makai
amshitsüba aser ochi obendang
dak tamang makatsü, aser item
nisungtem ya parnok den
longjemer, iba tetezü parnoki
democracy tashi meiti
kümdaktsür, parnoki Annadurai,
Kamaraj, Periyar, Kalaignar,
aser Baba Saheb Ambedkar
nunger philosophy tashi meiti
kümdaktsür," ta pai ashi.

"Congress-DMK alliance
yagi maneni nüburtem tajangzük
atema inyaktsü, shinga
mesentoki renloka aotsü,
shisaluyim jenjang tajung

agütsütsü aser jenjang dalang
agi healthcare agütsütsü," ta pai
ashi.

Iba olen lemsatepba indang
asüngdangba mapang Congress
tekolakba yagi, pai shinübaji Ato
Kilonser yagi teti amokmerener
ta shinerba ta ashi, aser BJP-i
aniba centre sorkari agency
tem mashiyimi amshiba tuteta
ashi.

"Modi-i teti amokmerener ta
ni ken o jangjashitsüner. ED, I-
T aser CBI amala rijutem pa
teka lir. Anungji iba dak
ajemdaker pai nüburtem aser
political party tem
amokmerener (terrorising) ta
ashirba," ta Kharge-i ashi.

DMK tsükchir AIADMK
pur 2025 küm April ita BJP den
longjem. 2024 küm Lok Sabha
elections magi tsüngda parnok
alliance nungi atsüngin. Iba
election nung party anaprongla
yagi menden ka danga makok.
DMK aser parnok den
sendaktepa aliba party temi
menden ajak koka liasü.

Tamil Nadu nung assembly
constituencies 234 atema vote
ya May 4 nü azüngtsü.

Kharge-i Modi dang kiralongrar ajaba ken o jangjashitsü

Shah-i Bengal nung 4ben tashi
kibong akümba nokdangtsü nangzük

Lendong ajurutsübasa !

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

T ang ano Mokokchung town nung mi lendong
atalokba agi nisung aika tesama aser takoksa
ajuruba angashia kanga sasar aser jashia bilemer.

Nisung ka taküm nung tasüba lendong serbo kitsük kirong
lendong ajuruba yasa tulutiba lir. Ajisüaka, nisung shinga
taküm mesamai kümzük nungji yangji mulung tera
anisüngzüker, kechiyong alima rongsenjibo, Tsüngremi
dang moatsüra ano tanabena bentettettsü.  Shin o nung
ashi ama, nisung ka temang mejungi kümra, aji taküm nung
takoksa teraka ajurur asütsü aser nisung ka taküm nung jakla
samara, ajibo taküm ajak samaba den kasa asütsü, ajisüaka,
taküm nung ali rongsen samabajibo kecha masama den kasa
lir, kechiyong taküm nung ali rongsen samabajibo tanabena
bendentettsü. Atangji, mulung süngzük o jembir dang ashi,
kiojen ajak rongdokbaji temulung ashitsüka, aji kodangang
tanaben yanglutettsüar ashitsü makok. Aji oda, taneptsü
bushia senzüba dang nungibo  meshirangtsüsa kümdanga
ali tajungba ta ashi ama, tanü atalokba kitsük kirong lendong
ya mataloktsüsa ajaki kanga kümdanga alitsübaji kanga
tenüngdaktsü mapa ka lir. Aji oda, alima nung nisunga
asütsü, menoknoka anoktsü, yiprua aittsü, tzümetsünga
adoktsü aser tang amaji mi lendonga ajurutsü, anungji item
lendong nungi kümzüktsü asoshi asenoki teti bilema
renemtsüla. Tetezü, asen lilabiro aser inyaksangshi ajak
nung asenok taküm nung yakta lendong ajurutsü amai
bilema inyaker atats Aji oda, asenoki kiojen yangluba
mapanga, matokli medem ajungbena kitsük kirong lendong
atalok nungbo kechi agi miji inseptsü aser Fire Brigade
purtem garia ki tonga arutettsü asü marutettsü ta bilema
yanglutsü tim. Tanü asenok aliba tesem aika nung kitsük
kirong lendong mapang Fire Brigade purtembo yakta mi
lendong atalokba tesem tonga arur saka gari lenmang
sadema maliba agi mi agi ronga aliba ki tonga mouteter,
anungji repranga lia rongrepdaktsütsüsa akümer. Aji oda,
tanü asüngbo asenok aikati ki atongtepa talanglang asür,
anungji iba ama ki talang nung temaba takdang nungi mi
adoka kitsük kirong atalokba mapanga apu talang aketba
gari bener arua miji benseptsü meranger, ajisüaka asenokbo
garijia malitsüa akok aser aliyonga item gariji otettsüsa
nisung alidak lenmang sadema yanglua makatsü. Iba amaji,
tanga lima nung ama, asen lima nunga yakta menoknok tulu
anoktsü ta bilema asenok kiojen yanglutsübaji kanga
tongtibang lir. Aji oda, tanga lima nungbo ki tulu aser talang
süaka menoknok anokdang melaotsüsa ali jungjunga tur
tongshitem sademsadema azünger,iba jagi kiji anokshiaka
melaor. Ashiko, asen lima nungbo itemji kecha
mebilemdangi sen ishikati ti tulu aser talangka renemtsü
asoshi dang bilema inyaka alitsü. Item kitemjibo asenoksasa
asen asütsü atema lungnen yanglur amai l ir. Kasaji,
tzümetsüng aser yipru mopong nungi asenoksasa asenok
kümzüka alitsü asoshi teti bilema inyaktsü junger. Aji oda,
nisung  taküm kati ajurutsüba lendong tultutiba aser
tatembangbaji tasüba ya lir. Iba yabo anogo aser mapangang
memetet dang ashi, ataloktsübasa lir. Anungji,ni asü nunga
koma asütsü (?) ta masü saka ni asüdang koma asütsü ta
bilema, asen taküm kümdanga libaliruba den külemi asen
asüba mapang, asen den asüpila sentep sentong agitsüba
tesem tashi asenoki renemer atatsüla. Asenok aikati asenok
ya kodanga masütsü amai bilemer, anungji akok tashi taküm
junga alitsü merangba dak alaka pei den asüpila sentep
sentong alitsü asoshibo yimdangia marur. Ibayongji, asenoki
yangluba ki kar nungbo tasümang süngdena bener
malutettsüsa mesümesüa yanglur. Ano, asenok aikati pei
asüpila sentep sentong pei kima alitsü asoshibo tebilema
mebilemer, anungji kima mali ser ki yanglur. Ajisüaka,
asenoki jelia renemtsüba mapa kaji, asen aliba kibo tilaka
dang süaka asen kimabo sademsademer tuluka asütsü
meranga renemtsüla, kechiyong asen kidang aser kimaji
tanga lokti senden aser benjongbo malitsüa akok saka
asüpila sentep sentongbo ishikabosa alitsü. Itemji yimdangi
arua asenoki renemer atara, alima asünung, lendongbosa
ataloktsü saka lendong agi timtem takoksa tulukabo
majurutsüsa asenoki inyaktettsü.

"SHI AKADANG ANGO AKA AMAI"
~ WATIMEREN JAMIR

Alemli yimtsüng ka nung Kibong ka nung yamai atalok. oda, iba
Limanung kibong nungji kechi Sarina tapu jentisa ataloker ser
ajangshir. Saka, iba kibong nung atalokba yabo oda nisungeri
mamangtsü Ka amai aser tesüngmangtsüka atalokba otsü Ka lir.
ba-ar kibong nungji asen teyanglur Tsüngremi chirnur Jabaso ana
moaja liasü. Tambusang tenüng -Ji Toshiba aser Tanubusang
tenüngji merenba ta liasü. Aji oda, iba adianu naji tena lanuwa
mapang nungi bar Tsüraburi teti Tsüngrem o nungi Sayu-bentsü
agüja Kangadang tenatia Tsürabur ashi anga ajemalua intet. Aji
oda, alimar yimsü-yimpong Ka asünungji kodang bar Jabaso
Tambusangji Kibong akümtsüsa mapangagi tonga aru, Jikala tebo-
o-tetsü tenati bar yimtsüng nung tetsür tajungtila ka bar Jabaso
Toshiba atema Tsüngrem dang sarasadema dang bushitsütsü
tenzük. Mapang Kobi meli-i dang Tsüngremer teyari ajanga tetsür
tajung ka oda la asoajen dang masü saka la-or Tsürapur jia oda
taka tait aser taso-talir Kibong nungi moatzü. Jükola Tenaji bar
Tsüraburi aküm Ket-Keta dang Kibong Kümtsü. Aji oda, küm ishika
Sülen tena Kibongji bar yimtsüng Toktsür ang tzüla kati ainshitsüsa
mapangi bener arutsü. Iba maji liyonga aodang ano oda  Küm Kobi
meli-i Jabaso  tanubusang Merenba tia jiko bar yimdak school
züngtemer ba-a jilai sa aotsüsa tensa mapang agi bener arutsü.
Kodang bar Tsüraburi baji ba tedi-er Kidangi school zünga alitsü
yok, ba-a pelaseta apuso. Aji oda, yimtsung nungi apu sor
asünungji bar tsüraburi eda, aonsotsü tapu kechisarina jenti den
jang onü dena khu renemtsür bar jabaso merenbaji tedi-er kidangi
tzüla jaki  apusoa yok. Ano yangi iba otsü nung asenoki metetsüba
ka-ji ba tedi Toshibaji bar India süpai nung alir asünunji alima
meta-tesem talang ka nung oa liasü. Ajida asünungji oda küm
nung khendang Kidangi sodi aruasa liasü. Ano khen-khenbo küm
ana-asem nungang kidangi sodi aruasa liasü. Iba maji oda, Küm
ishika lia arudang oda, liba-liro ajaknung bar tamo jagi ba-dak
meket-mesenisa benshia aru. Oda, küm ishika liyonga arudang
Merenba Kangadang tepela aser anisüngzük makai dang liasü. Aji
oda, iba-maji liyonga arudang ano jokola bar tamo jia Mapangagi
bentsünungji la Mashisa aküm, mapang Kobi meli-i asen teyanglur
Tsüngremer taoji ajanga bar Kibongnem Jabaso tebor Tajung ka
moatsü. Jokola merenbai iba Jabaso tanurji bai bezü aki aküm
amaidang Kangadang ba malung ajak agi meima bai dang nu-bonga
intetdoktsü. Oda, Ibamaji liyonga arudang iba jabasojia jokola
nübo-junga inteta aküm. Aji oda, mapangshia tetsü-jagi la-ar
Jabaso dangji pei Tebo-Tanubo dak kodasür maket-masentsü
mesüra ano Kodasür ba dang -nungi ainshia-pila-a alitsü iba ama
mesükba o dang Jabaso dangji shiasa aru. Anungji iba amaji
liyonga arudang khen-khenbo bai pei  tediji Kangadang
menungraseta bilemtetasa liasü.

Aji oda, ibama tia ka nung lia arudang ano oagi aliba yimdak
bar Tsürabur ana-tua ano alimar wara-tzüra kar agi tonga
kangadang mojungi shirangba osang aru. Iba osang angashi-nungji
bai bar tamo dang iba khuretji lemsatepa liasü. Saka lai oda zübe-
züba ang ka yamai langzüa ashi, ina, joko tantsür-tambor akümer
ji nür tsürapur dang masü aji alimar yimya dangar oda anogo ishika
tsüngda nung junga doktsar tadang shia liasü.

(Maneni asüng adok nung...)

(Iba Yimdangjem otsü ya Tir Yimyim aser Bookipedia nati ayongba
toktep nung shilem agirtem)

St. Francis Xavier anema o tamajung jembiba mechi ken o benok

Nisung Yimya
Lipok 1: 24-31

Atangji alima nung aliba shiruru dang nungi
meimchirji balaka asü ? Shiruru lima nung
meimchir indang shisadangtsübaji kuli aika lir.
Tanga shiruru ama pa asor, tangu sashir, achir,
mejanger aser asür.

Kechi nung balaka ? Khristan theologyji
nisungji Tsüngrem mesüka yanglu ta ashir
(Lipok 1:27). Shiruru yamaji masü. Teyangluba
nung nisungji balaka yanglu ta sangdongbaji
asenoki metettsü tenüngdaktsü. Pa Tsüngrem
dang nungi teküpbokba kechiaser pa Tsüngremi
yanglu, pa shiruru dang nungi temaba kechiaser
pa Tsüngrem mesükba nung yanglu.

Atangji asenok tetsübutsü ka aser
tesüngmangtsü ka yanglu (T.Ken 139:14). Itemi
shisadangang: Laishibai ashir, asenok shiruru
dang nungi temaba. Süra kechiba aikati akhüm
dang nungi teküpbokba nung shiruru jakla ama
alir aser inyaker ? Meimchir libaliro ajak nung
asenoki shibai asenok Pa mesükba nung yanglu,
Pa ama alitsü merangtsüla.

Panaji, Rongchii/April 21
(Agencies): Hopta tatemlen
Goa lokti sentong ka nung Hindu
nunger kati Saint Francis Xavier
ya kiralongrar ta ajaba mechi
ashishitepa police temi iba
nisungba anema ken o ka
benokogo.

Khristanpur temulung
yirutsüba mechi police temi
Gautam Khattar anema ken o
benoka lir, ta Goa Chief Minister
Pramod Sawant-i April 20 nü
osangbener dang ashi, shibai
16th century Spanish Jesuit ya
kiralongrar ka liasü ta ashi.

Khattar ya YouTuber
nüngtugu ka lir aser Goa state
kübok Vasco da Gama
rongnendak jila nung Hindu
nunger telok kati April 18 nü
ayongzükba senden ka nung pai
iba o ya jembia liasü. Iba senden
sapang nung Goa minister
Mauvin Godinho aser ano state
legislators ana dena liasü.

Saint Francis Xavier ya
kiralongrar, tazü aser taochi
makaba yimsüsür ka liasü aser
pa taküm tepiyong Hindu
nunger meyirijang aika Khristan
yimsü dangi meyipdaktsü, ta
Khattar-i Hindi oshi nung ashi.

Khattar yagi ano Xavier
tasümang indanga jembi ta ashir,
koba temeshi ama züngshir aser
Basilica of Bom Jesus, Old Goa
nung yua lir.

Saint Francis Xavier ya India
tesem balala nung nisung million
aikati tushia amshir aser pa ya

Goencho Sahib (protector of
God) ta pa sülen anidaker temi
jembir aser küm shia December
3 nü annual feast day mapang
tamangba yimsü balala nungi
nisung meyirijang aika adenshia
liasü.

Khattar-i pa (Xavier)
temang mesen agi achi, pa
indang teret tema achi aser
mesen agi aoyi kumdaktsü ta
ashi. Iba sülenjia küm shia kechi
benjong amonger'ar ni memetet,
aser Hindu nunger million aika
aor ta pai ashi.

Khattar ya saint indang
temeshi relics indang athishia
jembiba ama ajiteter, koba küm
ter nung khen ajurur, anogo 45
sentong tembanga feast day
munga nisung million aika arua
adener. 2024 küm iba ama
sentong nung nisung million 8
shi arua semdanga liasü.

Hindu nungi bhukumba
Bharatiya Janata Party (BJP)-i
aniba coalition state sorkar nung
tekolakba Chief Minister
Sawant-i aibelener ya shiba
südir süaka tapet temerenshi
agütsütsü ta ashi.

Aitsüra, Khattar ya küm
asem tepuokdak ayutsü, senchi
achitsü mesüra temerenshi
anaprong agütsütsü.

Archdiocese of Goa-i
sangdong ka nung o tamajung
jembiba asoshi jashiba lemsatep
aser aibelener nem tekeratiba
nung tatishitsü amshitsüsa
temerenshi agütsütsü

ayongzüka liasü.
Khattar-i jembiba ajanga

Catholic nunger temulung kanga
yirutsüogo aser mapang
talangka nungi kin balala tesunep
nung lia aruba nung timtem
agütsütsüsa lir, ta archdiocese-i
sangdong nung ashi.

"Iba ama telemsa
adokdaktsütsüsa miim keter o
tamajung jembiba ajanga Goa
nung tamangba yimsü balala
amangertem temulung kanga
mejungi yirutsür, shirnoki St.
Francis Xavier ya tematiba
jenjang nung akumtsüboa
amshir."

Archdiocese-i tatishitsü keta
mera agitsü ayongzük aser
nüburtem dang süngjema aser
aremzüka alitsü ayongzüka
liasü.

Khattar ya Uttar Pradesh
state nungi lir, aser state
Congress party lenir Peter
D'Souza-i ashishitepba sülen pa
apu. Iba mesük danga political
party temia ken o balala benoka
lir.

Iba sentong ayonger,
Sanatan Dharm Raksha Samiti
(Hindu yimsü kumzüka ayuba
telok ka)-ia Khristanpur dang
tatok meshia liasü.

"Adianu ama külemi lia
aruba asen Khristan adianutem
ajunga dang onoki tatok meshir.
Khattar-i iba ama o jembitsü
onoki kodanga meimla, aser
onoki yakta anendaktsü," ta iba
sentong ayongeri ashi.

New Delhi, Rongchii/April
21 (Agencies): Parliament
aser state legislatures nung
tetsürtem asoshi menden shilem
asem nung shilem ka wazüka
yutsütsü sorkar dang tetsür
rights groups temi akhangba
nung Khristan activists tem
adener.

Constitution (126th
Amendment) Bill yagi tetsür
atema reservation shilem 33
agütsür, koba September 2023
nung ajaki mulunga parliament
nung agizük. Ajisüaka 2027
nung national census magi tashi
aser 2029 parliamentary polls
magidang constituencies
lemsashiba mapa meinyak tashi
iba ozüng mapa kuma mamshi
thinena liasü.

Central sorkari taoba hopta
anogo ana special session nung
Constitution (131st
Amendment) Bill ya benoka
2023 nung lemtetba ya amshi
tenzüktsü meranga liasü.
Ajisüaka April 17 nü Lok Sabha
nung magizük.

Linük parliament aser state
assemblies nung tetsürtem
adentsüba maparen soitba
asoshi Ato Kilonser Narendra
Modi-i opposition tenüng
asener.

Tetsür indang reservation ya
delimitation exercise den

sendaktepa - 2011 census nung
ajemdaker Lok Sabha nung tang
menden 543 aliba nungi 816
kumdaktsütsü sorkar miim
nükjidong aliba mechi bill ya
tamakok angu, ta secular
Congress-i aniba opposition-i
ashir.

Congress aser külem
opposition temi Modi sorkar
dang 2023 küm parliament nung
telemtetba agia aliba nung
ajemdaker tetsür nem menden
shilem 33 ya agüjang ta
ajungshir.

"Central sorkari tetsür indang
reservation amshia politics
asayar ama bilemer," ta Sister
Mary Scaria-i ashi, shiba
Supreme Court nung lawyer ka
ama inyaker.

Central sorkar ya shidakba
nung temulung agüja lira, 2023
telemtetba ya tetsükdaktsü
makai mapa kuma inyaktsüla, ta
nun-i ashi.

"India nütsüng yongsük
shilem 50 tetsürtem lir, anungji
iba den apet menden shilem 50
agütsütsüla," ta Scaria-i April 20
nü UCA News dang ashi, shiba
Congregation of the Sisters of
Charity of Jesus and Mary nung
züngsem ka lir.

Ajisüaka tang aliba sorkar
yagi tamale tetsür nem menden
shilem 33 lemzükja aliba ya

agütsütsü mejangrar ama
ajiteter, ta lai ashi.

Indian Christian Women's
Movement nung ketdangpur
Joycia Thorat-ia 33 percent
reservation ya tekeraba nung
mapa kuma amshitsü akhang.

Lai yimden yimsüsürtem
dang kati ka tenüng sentepba
anentsü aser tangsa mera
agitsü ayongzüka liasü.

Tetsür telok 60 dak tema
nungi teshimtet nisungtemi
parliamentarians tem ajurua
Constitution (131st
Amendment) Bill magizüktsü
ayongzüker rongnung Thorat ya
dena liasü.

Tang Lok Sabha züngsem
543 aliba nung tetsür reservation
mapa kuma inyakba nung kechi
tai lir, ta laisa asüngdanga liasü.

Linük north tsütsü nütsüng
timba lir, aser yangji ajemdaker
par jenjang akangshitsü asoshi
menden yimba kumdaktsütsü
Modi'er Bharatiya Janata Party
(BJP) tasa tamajung ka ama
aikati iba delimitation nung
ajiteter.

North len aliba states temi
BJP indang Hindu nationalism
bhukumer, aser south len aliba
states temi secular regional
party tem nem timba vote
agütsür, ta iba bill anemer temi
ashir.

Tetsür reservation meshiba nung Khristanpur adener

Chennai, Rongchii/April 21
(Agencies): Tamil Nadu nung
aliba firecracker factory ka
poksaa nisung aika takum
samaba asoshi linük den külemi
Khristan lenirtemia mang
ayimer.

Virudhunagar district kübok
Kattanarpatti yimtsüng nung iba
lendong ya April 19, 2026 nü
atalok, kong nisung 23 asüba
jangjaogo aser nisung 11 yiru.

Kanga sashia apokba ajanga
takdang asem ajasa aser anasa
aliba ki o jen aika chirep ta
osangtem ajanga ashir.

Iba lendong atalokba
mapang nisung 100 jungnüa iba
tesem nung liasü. Parnok ya
chemicals meyoktepa liasü ta
police temi ashir.

Asürtem ya timba alitsü akok
ta ketdangsür temi tsüboa
bilemer, kechiaser rescue teams
temi maneni jana kateta bushiba
mapang lir ta Ministry of Home
Affairs-i ashi.

Ozüng alema iba factory ya
Deobarnü lapoka liasü ta
osangtem prokshiba mapang iba
lendong adokba jangjatsü asoshi
bushisüngdang tenzükogo ta
ashir.

India Tir Droupadi Murmu
aser Ato Kilonser Narendra
Modi natia mangyimer kibong
den asükhu lemsatepogo.

Opposition lenir Rahul
Gandhi-i sangdong ka nung
asürtem aser lendong ajurua
alirtem ya yangji mapa
inyakertem lir aser pei kibong
mesütsü aayangertem lir ta ashi.

"Ibai nisungi yangluba
aibelen ka lir, kechiaser sorkar
aser factory kiburi ozüng aser
safety norms süoki ia magi," ta
Office of Dalits and Backward

Classes of the Catholic Bishops'
Conference of India nung taoba
mapang tezülur inyaka alisang
Z. Devasagaya Raj-i UCA
News dang Hombarnü ashi.

Jelia lendong nungi
kumzüktsü mera ajaki aser
talisa factory ketdangsür temi
agi asübo senti takumtem
kumzüktetla, ta pai ashi.

"Makamaiter tem aiben
nisung tali alidak aser
merükmeju malidak mapa
inyakdaktsür aser factory
kiburtem sen timba angutsü nun
gang temulung agütsür, koba
kanga tia maka lir," ta Raj-i ashi.

Tamil Nadu yimtiba Chennai
nung aliba activist M. Mary
John-i ashiba agi, iba tesem nung
firecrackers aser match boxes
yangluba factories aika lir, koba
mi lendong ajurutsü kanga
melar.

"Mi lendong atalokba ibai
mezüng masü, saka asenoki
taoba mapang aibelen nungi
mangazük," ta pai ashi.

Home ministry ketdangsür
temia Virudhunagar district
nungya akhi mapang nungi
firecrackers yanglua aru aser
küm ishika iba mesük lendong
ajuruba ngua lir ta ashir.

April 13 nü anasa
Madathupatti nung aliba
fireworks factory ka nung mi
adoka apokba lendong nunga
nisung 13 asü aser teraksa tulu
ajurua liasü.

February 17, 2024 nunga
firecracker unit ka nung mi adoka
apokba nung nisung 10 takum
sama aser tenet yirua liasü.

Ita ishika lir June 29 nü ano
iba mezük tesem ka apokba
nung nisung pezü asü aser ka
yiru.

India nung Khristan lenirtemi fire
cracker lendong nung asür mang ayimer

OLONG PAITEP   # 7480 TELANGZÜBA

OLONG  PAITEP # 7481

AO OSHI ANGAZÜKDAK:
TANÜ ANGAZÜKTSÜBA OJANG

Yaklem
(n) takar kiküm aser kilang aser ariju nung süng agi noksa ayak
balala chiteta enokba
 ( wood carving fixed in front of richman’s house or ariju (morung).
* Ki kima tongshi nung yaklem agi takar jangjar.
Yaksen
(n) tebok nung aliba mesen ( tape worm, worms in stomach)
* Asen tebok nungi yaksen odaktsütsü atema mapang shia kiyi
mozü ajemtsüla.

NAI-A YA METETTER

LANGTSÜNGLEN :
1. Aruli, 3. Balala, 5.Suwar,
6. Belem, 9. Süjak, 10.Aonung,
11. Dokan, 13. Tinu.

TIPLEN :
1. Aben, 4. Artsü, 7. Lisem, 8. Liwa,
9. Sarasadem, 12. Aket,
14. Mangu, 15. Anünü, 16. Ango.

TIPLEN

1. Anenzükdak ki - (5)

3. Asür mangyimba - (5)

5. Temulung nung shisadang - (5)

8. T _ _ _ lu - (3)

10. Takdang  temalen - (9)

11. Tesa _ _ _ a - (3)

13. Ajungbena temulungjang

tongtonglatsü atu - (5)

15. Tejen lai nung tesayur - (5)

16. Tsüngsak-mopung - (5)

LANGTSÜNGLEN

1.  Reprangdaktsü - (4)

2. _ _ _ ur - (3)

4. Kiojen yangludak - (6)

6. _ _ _ _ _ _ _ ait - (7)

7. Nagaland nung ayong  ka - (5)

9. Küm kasa purtem - (5)

10. Tetsüng tajemetdak - (6)

12.  _ _ _ _ adenshi - (4)

14. Tsünüsenbongtsü adokdak - (3)

1 2 3 4

5 6 7

8

9

10

11 12

13 14

15 16

GOVERNMENT OF NAGALAND
STATE COUNCIL OF EDUCATIONAL RESEARCH AND TRAINING

NAGALAND : KOHIMA
N0.SCERT/TXB/GEN/CORR/2020/ Dated: Kohima 20th April, 2026

NOTICE INVITING EXPRESSION OF INTEREST FOR EMPANELMENT OF ILLUSTRATORS

The State Council of Educational Research and Training (SCERT) Nagaland, Kohima, invites expression
of Interest (EoI) for the empanelment of illustrators for the development of illustrations for school
textbooks.

Scope of Work:Selected illustrators will be required to create child-friendly, pedagogically
appropriate, and print-ready illustrations for textbook content, exercises, activities, and cover pages.
The medium of artwork must be digital artwork only. Final files must be submitted in editable and high-
resolution print-ready formats as specified by the department.Applicants should preferably have
proficiency in digital illustration tools and ability to work within timelines and revision requirements
Categories of Illustrations & Rates:

Submission Process:
Interested candidates may submit their Portfolioand Contact details (phone number and

email)through the official email address of the department scertnagalandkohima@gmail.com on or
before 8th May, 2026. Shortlisted candidates may be invited for online or telephonic interview.

*SCERT Nagaland reserves the right to cancel this request for EoI and/or to invite afresh without
amendments, without liability or any obligation for such request for EoI and without assigning any
reasons. Information provided at this stage is indicative and SCERT Nagaland reserves the right to
amend/add further details in the EoI.

DIRECTOR,
SCERT Nagaland, Kohima.

Shillong, April 21, 2026
(Agencies): Bangladesh nung
measles wara prokshiba sülen
East Khasi Hills nung health
ketdangsürtemi surveillance
akangshiogo aser preventive
measures agidar.

Sendaktepa aliba department
ajak dang district nung iba wara
prokshiba noktangtsü atema
detection, reporting, aser
response systems akangshitsü
tetuyuba agütsüogo.

Teküp mesakba den külemi

temang metaa shirangra measles
asütsü akok ta bilema
anepalutsüla aser osang
sangoktsütsüla ta Health
ketdangsürtemi tetuyuba
agütsüogo.

Parnokisa School Education
Department aser Integrated Child
Development Services (ICDS)
dang schools aser Anganwadi
centres nung temulung melemi
bilemba shirang ajunga anasatiba
health facility, Auxiliary Nurse
Midwife (ANM), mesüra

medical officer nem osang
sangoktsütsü metetdaktsüogo.

"Onoki schools aser
Anganwadi centres dang
kümdanga alitsü aser temulung
melemi bilemba shirang ajak
mapang shitak nung osang
sangoktsütsü tetuyuba
agütsüogo" ta ketdangsür kati
ashi.

Ketdangsürtemi Health
Department aser World Health
Organization (WHO) den
amalitepa osang lemsatepdar.

Nagaon, April 21, 2026
(Agencies): Nagaon nung
District and Sessions Court-i
April 20, 2026 nü 2018 Abhi-
Neel mob lynching ken o atema
tatembang obendang agütsüogo.

Okadaki iba ken o nung tai
tonglokja alir nisung 45 nungi 20
aitsüogo aser kuli tejangja maliba
atema 25 metentsüogo.

Guwahati nungi lanur ana
Abhijit Nath aser Nilotpal Das na
June 8, 2018 nü nisung telok
kati tepset. Karbi Anglong

district kübok Panjuri Kachari
yimtsüng nung iba lendong ya
ataloka liasü.

Tena ya tanur apurtem ta
temulung melemi bilemba agi
amak aser iba mapang social
media nung tanur pur aoba olulu
ka kanga prokshia liasü.

Tenati maitsü shiaka aser
taküm kümzüktsü mepishiaka
yimjak nung tena  züka
merenshi. Iba tatalokba indang
video tem online nung prokshi
aser  iba  a janga  Assam

ajungalen nübortem jashitepa
liasü.

Yashi okadaki Central Jail,
Nagaon nung Superintendent
dang ken o nung metenba
nisungtem chioktsü tetuyuba
agütsüogo.

Ajisüaka, Nilotpal Das
tebuibo nisungtem metentsüba
atema temulung masüba
metetdaktsüogo. Pai legal
experts den asüngdangteper
Gauhati High Court nung
temepishiba benoktsü ta ashi.

East Khasi Hills nung measles wara noktangtsü mapa inyaker

Abhi-Neel tepsetba ken o nung 20 aitsür; 25 metentsür

Tripura Tribal Areas Autonomous District Council (TTAADC) nung District Council (MDCs)
züngsemtemi April 27, 2026 nü  headquarters Khumulwng nung tezüngzüktep agitsü. April
12 nü TTAADC elections agiba nung Tipra Motha Party-i menden 28 nungi 24 nung takok
angu aser tanüngba menden pezüji BJP-i angu.

Stockport nungi arishi küm 46 tain Madhusmita
Jena-i Manchester Marathon asemdang "fastest
marathon in a sari" otsü yangluogo. Madhusmita-i
ghonda 3 ser minute 45 nung marathon asemteta
liasü. Madhusmita ya SEND tesayur ka lir aser lai
marathon 42 tashi asemogo.

Cuba-i US nunger ketdangsürtem den sensak asemba jangjatsüogo

Watsü Mungdang Sapang Nung
TATOK MESHIR

Ni, Kr. Meyasangla Jamir, kübo tenüng Wb. Nungshimar
Jamir (Longjang), kütsü tenüng Wt. Akala Imsong
(Chuchuyimpang), ni Rongchii (April) 5 2026 anogo nung Aor
Aotsür sobusolemtsü koba Mangkotepsü aser Etsüngsü agi
teperem sü arüa sümer media ajanga prokshia Aor Aotsür ajak
mezüngmeshia sobaliba sobusolemtsü aküm metsübu sobuba
asoshi tanü 21 Rongchii 2026 anogo nung Aor Aotsür ajak
matsüngdang ni tai ta nangzüka tatok meshir.

Tarutsü anogotem nung ni iba ama tim masüba sobaliba
sobusolemtsü mezüngmeshia mesobutsü aser mamshitsü ta
nangzüker.

Kr. Meyasangla Jamir
Longjang Village

Senpo Jamir Telongjem
Chuchuyimpang ajanga Nagaland
University kübok 2026 küm Master
of Arts (Geography) tatidang nung
W b. W apangtsüba aser Wt.
Akangrenla, tena jala Kr.
Maongsenla-i "Gold Medalist"
ngutetba asoshi la nem tenüngsang
tetushi agütsür.

Kaket shisatsü meranga
bushiba ajanga nai iba takok aser
konang asenok ajak asoshi bener
aruogo, iba asoshi asen kidong
rangbeni ne dang kanga pelar. Ano
tarutsü nung ne wadang balala ajak nung temulung agüja inyaktsü
ajungshir aser maneni ne taküm ajanga onok tsürabur aser
adianutem ajak temoatsü angutsü yimlaseta atar.

Tsüngremi ne wadang ajak nung moajangma.
Sd/-

Y. Akum Senpo Jamir
Tir

Sd/-
L. Chuba

Tongti Zülur

Office of the

Senpo Jamir Telongjem
Chuchuyimpang, Mokokchung

TENÜNGSANG AGÜTSÜR

AO RIJU AJANGA SANGDONGER
2026 küm nungi tenzüka Aotsür Aor masüba (Non Aos') Kaketshir

shibaisa HSLC aser HSSLC Tatidang nung Ao Oshi nung mark 80
aser tema ngutetdir parnok atema, "NüngsangmenKulikaket"
agütsüba tetushi sentong ka Ao Riju-i achaayanga akatsü. Kasa
sentong nung takok angurtem rongnungi Mark teimtiba anguba
nisung ana shimteta Senpet agütsütsü. Anungji Aotsür Aor masüba
kaketshirtem shirnoki Ao Oshi nung marks 80+ ngutetdir, parnok
Tenüng den Marksheet (Xerox copy) kaka pei Kaket Riju nung
tokolakba-i (Principal/Headmaster) meyongnemer, temenuba agi
Monupii 20, 2026 tashi nung Ao Riju Mendenti tongtsütsü mepishir.

Sd/-
(S. Wati Ozüküm)

Tongti Zülur, Ao Riju

Kyiv, Rongchii/April 21
(Agencies): Ukraine-i drone
yoka manger mesangwa tsüngda
Russia kübok Samara tesem
nung oil-pumping aser dispatch
facility ka makogo, ta Ukraine
indang SBU security service-i
Mongolbarnü metetdaktsü.

Drone tem yagi Prosvet
yimtsüng nung amenoka aliba
facility maka liasü, ta ketdangsür
yagi ashi. Iba dispatching station
ya Soviet-era Druzhba oil pipeline
supply ?chain nung shilem ka lir.

Iba tesem amakba sülen
facility nung mi adoka liasü, ta
data ajanga sayuogo. Drone tem
yagi crude oil yua aliba tank
pongu raksatsü. Tank shia nung
totzü 20,000 cubic metres (5.3
million gallons) rizünga yuteter,
ta ketdangsür yagi ashi.

Iba pipeline ajanga Russia
indang totzü bener aotsü asoshi
Hungary aser Slovakia na iba
pipeline yanglushiba ata-a aliba
mapang tang iba ya ataklokogo.
Iba pipeline yagi Ukraine-a adena
aoer.

January ita Russia-i amakba
mapang iba pipeline ya kanga
mejungi raksaba sülen totzü
supply anena liasü, ta Ukraine
nunger ketdangsürtemi
metetdaktsü.

Ukraine tir Volodymyr
Zelenskiy-i Hombarnü interview
ka nung ashiba agi, iba pipeline
ya yanglushizükba sülen April ita
tatemlen nungibo
inyaksangshitsü atema renemer
alitsü.

Samara region governor-i,
Ukraine-i industrial facility ka
amaktsü merang ta ashiba den
drone tem tesem aika nung
tsükogo, ta ashi. Pai koba facility
iba indang osang tejangja
magütsü.

Russia aser Ukraine na US
teyongtsüi ia yimjung atema
sensaksem bangdaker aliba
mapang Ukraine-i Russia indang
totzü facility balala taliba maka
arudar, aser kasa mapang nung
Russia-ia meyiper Ukraine kübok
tesem balala drone aser missile
aika yoka makdar.

Havana, Rongchii/April 21
(Agencies): Cuba sorkari
tawa Havana nung United
States nungi ketdangsürtem den
sensak asemba jangjatsüogo.
Washington-i iba Caribbean
linük nem energy dak sendakba
nung tenokdangba agütsüba
ajanga linük ana tsüngda tensa
mejungi aliba mapang tang
sensaksem ya agiogo.

Ministry of Foreign Affairs
nung US affairs deputy director
general in charge Alejandro
Garcia del Toro-i Hombarnü
ashiba agi, US nunger
ketdangsürtem rongnung
assistant secretaries of state
densema liasü aser Cuba tenüng
nung sensaksemertem rongnung
deputy foreign minister jenjang
nung alirtem densema liasü.

Garcia de Toro-isa, US
media outlet kar nung
sangdongba ama mesüi US
nungi ketdangsürtemi kecha
amokmeren masü aser
mapang-a matakzüktsü, ta ashi.

"Sensaksem kati ka
akümtsübutepa aser professional

ama kaogo," ta pai ashi.
Cuba indang Communist

Party osangkaket Granma-i
osang agütsüba nung comment
tem indang jembiba mapang
Garcia del Toro-i, sensaksem
nung Cuba sorkar atema onük
tongtibangtibaji US-i ita asem
tashi totzü shibelen masütsü
tenokdangba agütsür aliba ya
liasü, ta ashiba den Cuba dangi
totzü yokba linüktem dang saru
tali meshitsü amokmerenba
atema Washington aitsü.

US news outlet  Axios-i
Hokolbarnü sangdong ka
ajanga, US tir Donald Trump
indang administration nungi
ketdangsürtemi April 10 nü
taoba tir Raul Castro'er semchir
Raul Guillermo Rodriguez
Castro den senden amenba
densema Havana nung senden
aika menogo, ta metetdaksü.
2016 küm sülen tang
mezüngbuba America nunger
diplomat tem Cuba-i ogo.

Osang ajanga ashiba agi,
Cuba den sensaksem maneni
agitsü atema US nung

ketdangsürtemi jelia onük
balala benok, kong yimden
yimsüsüba tsütsü tepuokdak
yua alirtem chioktsüba, political
repression tembangdaktsütsü
aser  iba asetkong
rongsenketzüng liberalize
asütsüba densema liasü.

Reuters news agency-i
ashiba agi, US-i benokba
onüktem rongnung Elon Musk
indang Starlink internet
terminal tem par linük nung
amenokdaktsütsüba aser 1959
revolution sülen Cuba-i sota
ayuba asset balala  atema
America nunger  aser US
corporation tem nem temenok
agütsütsüba densema lir.

Trump-i Cuba amaktsü
amokmeren aser Cuba dang
totzü ayokba mesüra supply
asüba linüktem dang saru tali
meshitsü tekümdangtsü
metetdaktsüogo. Totsü shibelen
masütsü tenokdangba agütsüba
ajanga Cuba indang
rongsenketzüng dak kongshiogo
aser energy dak sendakba nung
mepetmesü adokdaktsüogo.

BJP-i miim 'delimitation agenda' atema...
"BJP-i junga masadangi iba

onük benoka jembir aser terata
adokdaktsür kechiba süra iba
bill ya 2023 nung
agizükadokogo. Iba reservation
law mapa akümtsü atema
census tasen, delimitation
shitak aser asüngdangteptsü
nüngdaker" ta Nagaland
Pradesh Congress Committee
(NPCC) Working President
Khriedi Theunuo-i ashi.

"Nagaland nungi MP tem iba
onük jembidang maliasü ta NPF-
i ashibaji tiyazü kechiyong MP
Supongmeren-i parliamentary
debate nung shilem agiogo aser
Nagaland dak sendakba
tebilemtsütem benoka liasü" ta
Theunuo-isa ashi.

NPF-i parliamentary

proceedings memeteti Nagaland
nung terata adokdaktsür. BJP
den teyariteper ka ama NPF-i
national level nung BJP den
tebilemtsütem lemsateptsüla ta
paisa ashi.

"2023 nung political party
ajaki pusema Nari Shakti Bill
agizükogo anungji Centre
kechiba iba mapa meinyaker.
April 2026 nunga ang iba indang
notification agütsü aser iba
ajanga Centre sorkari women's
reservation asoshi süoki ia
mebilemba sayur" ta NPCC
Working President C Apok
Jamir-ia ashi.

"Election agiba mapang ka
nung special parliamentary
session ka ayonga agiba ya
parnoki elections nung aser

talisa West Bengal nung
tajangzük angutsü merangba lir.
Iba ya election code of conduct
alema lir aser Chief Election
Commissioner-i langkabosa
inyaktsüba asü" ta Apok-i ashi.

"Prime Minister Narendra
Modi-i yimjak nung Congress
aser INDIA bloc aitsüba ya
yimtenren nung ajangzüktsü
atema lir. Parnoki tetsür
reservation atema masü saka
election agitsü aliba state tem
nung tetsür voters atsür arutsü
nükjidong yur  iba  special
session ayonga agiogo. Parnoki
nendaka bilemer süra election
tembangba sülen ang
Parliament special session
ayonga agitsüba liasü" ta paisa
metetdaktsü.

Nagaland nung totzü & LPG peria lir
LPG consumers-i digital

booking methods amshitsü aser
delivery mapang DAC
lemsateptsü ayongzüker ta
Himakshi-isa metetdaktsüogo.

March 2026 nung PMUY
(Ujjwala) daily refills 45,812
liasü aser February ita nung
46,504 asüba den
medemdangra beneficiary nem
supply shitak agütsüba sayur.
LPG kanga mamshiba
kibongtem, aayangertem aser
kaketshirtem asoshi 5-kg LPG
cylinders agütsür. 5-kg LPG
cylinder ya March ita 485 ayok

aser April 1 nungi tenzüker 737
yokogo ta laisa ashi.

India sorkari latettsüba ama
commercial LPG allocation
inyakdar aser hospitals,
educational institutions, defence,
railways, government
establishments, hotels, industrial
canteens o food processing units
nung temulung agütsür ta laisa
ashi.

State sorkar, Civil Supplies
Department aser OMCs tsüngda
anogoshia sendentem mena
arudar aser district-level
monitoring committee temi

anepdang shia 10:00 ako nung
state control room dangi stock
reports yoker ta Himakshi
Saikia-isa metetdaktsü.

Taoba ita nungi OMC
ketdangsürtem den state sorkar
ketdangsürtemi 79 inspections
süogo aser standard operating
procedures sülen manidakba
agi LPG distributors 7 nem
show cause notices agütsüogo
ta laisa ashi.

Nagaland nung petrol, diesel
aser LPG peria dang lir anungji
nübortemi olulu dak mamangtsü
mepishir ta laisa shisem.

Mkg District BJP-i Delimitation aser...

STATE OSANG : Tapak 1 nungi...

BJP-i aniba sarkar yagi
tetsürtem jenjang ajungkettsü
atema sentong tapu balala
yanglua inyakba angur, aika
rongnung talisa lakhpati didi
yojana ama, beti padhao beti
batao ama aser  Mission
Indradhanush amala sentong
balala inyaka arudar. Kodang
women reservation bill  j i
agizüka mapa kümdir, tang

dang nung mapatong tajungba
bener arutsü sarkar terenemba
lir. Anungji, talisa tetsürtemi
asenok temeten asoshi maneni
noktaktsüla, ta laisa ayongzük.

Delimitation aser women
reservation bill ya party aser
tamangba yimsü anema raraba
tebilemtsü ka masü, ibai
yimden onük (political agenda)
ka dang lir,  anungji,

tetsürtemia iba nung yabo
tepukümdaktsünür,  ta
Distr ict Mahila  Morcha
President,  Sentiyala- i
tetsürtem ayongzük. Linük ka
jenjangji tetsür jenjang ajanga
sayur aser  akhi putu nung
dang melii  asenoka alima
tejakleni aoba den tsüngkang
medema  aotsübaji  kanga
nüngdaker, ta laisa shisem.

Ukraine-i Russia indang oil pumping station ka amak

"Tangari ashiba tanga, saka parnoki
kechi inyaker aji reprangang."

B I L E M D A N G A N G

Kenya nunger Korir, Lokedi nati Boston Marathon kokogo Wolves pur Premier League nungi relegate süogo

Rongchii/April 21, 2026
(Agencies): Hombarnü John
Korir-i Boston Marathon course
?? record tasen ka yangluogo
aser kasa mapang külem Kenya
nunger Sharon Lokedi-i la
indang title defend süa liasü.

Korir-i iba asemtepba
tenzüker küm 130 tsüngda tang
takaratiba alizüng tongteta otsü
tasen ka yangluogo. Pai ghonda
2 minute 1 ser second 52 nung
alizüng tongteta liasü. Iba ya
Geoffrey Mutai-i 2011 küm
record yanglur aliba dang nungi
second 70 agi tekaraba aser
marathon asemtepba nung
alizüng takaratiba tongtetba
pongububa lir.

Teburtem asemtepba nung
top three asayar asempronglai
taoba mapang record yanglur
aliba ajatetogo.

Korir-i ashiba agi, 25-mile

(40km)buba nung pai pa record
yanglutsüsa asemdar ya meteta
aküm, saka alizüng atongba sülen
pai anütetsü kecha merprang. Pa
dang iba otsü tasen yangluba ya
Boston Athletic Association tir
Jack Fleming-i metetdakja liasü,
ta pai ashi.

"Parnoki ni course record ka
yangluogo ta ashiba sülen ni pela
tenzüka liasü," ta arishi küm 29
tain Kenya nunger asayar yagi
ashi. "Ni kü indang title defend
asütsü tabo meteter liasü, saka
ni ita kara asemtettsü tabo
mejangjai liasü," ta paisa
shisem.

Korir-i, mile 20buba
(32.1km) nung Ethiopia nunger
Milkesha Mengesha ajatet aser
asemtepba azüoka liasü. Korir
ya tatembangbuba mile 6bo kija
asem aser külem Kenya nunger
Geoffrey Mutai-i 2011 küm otsü

tasen yanglur aliba ajatetogo.
Korir-i tatembangbuba mile

ka ya minute pezü second 26
nung asema liasü.

Kasa mapang nung Lokedi-
i tetsür asemtepba kokogo. Lai
alizüng ghonda 2, minute 18 ser
second 51 nung tongteta liasü.
Lai course record (2:17:22) ya
taoba küm yangluogo.

Alizüng atongtsü atema mile
5 shi anunga lia külem Kenya
tsür Lokedi aser Loice
Chemnung nata la den kanga
toktepa asem. Ajisüaka Lokedi-
i tatembangbuba mile ya minute
pezü ser second 50 nung asema
takok angu.

Tetsür asemtepba nung top
4 ya Kenya tsürtem dang liasü.
Pongububa nung tembangla
Jess McClain-i (2:20:49)
America tsür ajak rongnung
takaraba asema liasü.

Rongchii/April 21, 2026
(Agencies): Aryna Sabalenka
aser Carlos Alcaraz na nem
Madrid nung Laureus Awards
sentong nung Sportswoman
aser Sportsman of the Year
naroküm agütsüogo.

2025 küm kanga takok ngua
asaya-a tetsür aser tebur tennis
rankings nung temaba jenjang
nung tembangba sülen tena ya
Hombarnü iba sentong nung
tushia liasü.

Arishi küm 22 tain Spain
nung asayar Alcaraz-i French
Open aser US Open ta Grand
Slam ana koka pa temaba
jenjang nung küm tembanga
liasü.

Kasa mapang nung Belarus
tsür arishi küm 27 tain

Sabalenka-ia New York nung
US Open akok aser Australia
aser France na nunga final
tonga asaya-a takok nung küm
tembanga liasü.

Iba naroküm agizükba sülen
Sabalenka ya Laureus
Sportswoman of the Year
agizüker külem tennis asayar
Serena Williams, Jennifer
Capriati, Justine Henin aser
Naomi Osaka nunger den
denogo.

Kasa mapang nung
Barcelona nungi Spain nunger
arishi küm 18 tain football
asayar Lamine Yamal nem
Young Sportsperson of the Year
award agütsü. Pa nem 2025
küma Breakthrough
Sportsperson of the Year

naroküm agüja liasü.
Germany nunger nüngtugu

football asayar Toni Kroos nem
world sporting inspiration award
aser asaya nungi anener aliba
gymnast Nadia Comaneci nem
lifetime achievement award
agütsü.

World action sportsperson
award ya America nunger
snowboarder Chloe Kim nem
agütsü.

Brazil nunger Gabriel Araujo
nem world sportsperson of the
year with a disability naroküm
agüja liasü.

Tang mezüngbuba iba
sentong ya taoba mapang iba
naroküm ngur aliba asayar
Novak Djokovic aser Eileen Gu
na lenisüba nung agi.

Maneni Rory McIlroy nem
World Comeback of the Year
Award aser Formula One
asayar Lando Norris nem World
Breakthrough of the Year
naroküm agütsü. Paris St
Germain nem World Team of
the Year naroküm agüja liasü.

Laureus World Sports
Awards nominees tem ya alima
ajunga nung media-i shimer aser
takoker ya Laureus World
Sports Academy züngsem 69-i
shimer.

Iba award ya 2000 küm
nungi kümshia agüja arudar.

Rongchii/April 21, 2026
(Agencies): Ita aika relegate
asütsü ta bilema aruba sülen
Wolverhampton Wanderers pur
Premier League nungi
officially relegate süogo.

Hombarnü West Ham
United aser Crystal Palace na
goal kaka danga magütsüi draw
asüba sülen Wolves' pur tia
jangjaogo aser parnok Premier
League nungi tsüktsü.

Asaya 33 nungi point 17
dang anguba sülen Wolves pur
relegate masütsü atema point
16 nüngdaka liasü saka tang
parnoki ajak agi point 15 dang
ngutettsü anunga lir.

Wolves pur tang asaya aliba
season nung January ita ang
mezüngbuba asaya akok aser
season tepeyong nung asaya
asem dang koka lir.

Parnoki asaya asem akokba
rongnung Aston Villa aser
Liverpool na akokba densema
lir, saka iba dak alaka parnoki
tanga asayatem mekoktet.

Kasa mapang nung
manager melenba ajanga-a
parnok jenjang tajungba
maküm. Vitor Pereira lenisüba
nung season tenzük, saka pa
November ita mapa nungi

anentsü aser Rob Edwards
shim saka temelenshi kecha
bener marutet.

Wolves pur season ti tashi
Premier League nung asayaba
sülen tang relegate süogo, aser
parnok 2017-18 season sülen
tang mezüngbuba
Championship nung asayatsü.

Club relegate asüba dak
sendakba nung Interim
executive Nathan Shi-i,
"relegate asüba osang ya
Wolves den sendaktepa alir ajak
asoshi kanga tasak lir," ta ashi.

Kasa mapang nung West
Ham pur point ka anguba sülen
parnok third-bottom Tottenham
Hotspur dang nungi point ana
agi timba kümogo, shirnok
jenjang kanga mejungi lir.
Roberto De Zerbi kübok parnok
league asaya 15 tashi nung khen
danga takok monguteti lir.

Parnok 1977-78 season
nungi khen danga relegate süa
mali, saka tang parnok jenjang
kanga mejungi lir.

Kasa mapang nung
bonglang nung alirtem rongnung
tanabuba Burnley pura jenjang
mejungi lir aser  parnoka
Wolves den Championship-i lua
asayatsü ana nung lir.

Rongchii/April 21, 2026
(Agencies): Chennai Super
Kings' (CSK) pur tang asaya
aliba IPL nung tetsükdaktsü
adoka parnok rongnungi lanur
asayar Ayush Mhatre yiruba
ajanga season tepeyong
masayatettsüsa akümba official
jangjatsüogo.

Arishi küm 18 tain opener ya
April 18 nü Sunrisers
Hyderabad den asayaba
mapang tetsüng tabelen nung
hamstring yirua liasü. CSK puri
Hombarnü official sangdong ka
ajanga Mhatre yiruba ya
taneptsü angutsü atema hopta
6 nungi 12 tashi agitsü ta
metetdaktsüogo.

Mhatre ya 2026 season
nung asayartem rongnung
tajungtiba ka liasü. Pa 2025
küm tangar melena mezüng
asaya aser pa lenisüba nung
India U19 team-i taküm World
Cup akokba sülen IPL nung pai

junga asayatsü imla liasü.
CSK-i, "Ayush Mhatre April

18 nü Sunrisers Hyderabad den
asayaba mapang tetsüng
tabelen hamstring yiruba sülen
pa IPL nung tanungba
asayatem nung masayatettsü.
Ayush taneptsü angutsü atema
hopta 6 nungi 12 tashi agitsü.
Ayush takaratiba nung taneptsü
angutsü imlaja atar," ta ashi.

Super Kings atema taküm
Mhatre-i tajungba asaya arua
liasü. Asaya trok nung pai run
201 yanglu, kong half-century
ana yangluba densema lir, aser
pa tang asaya aliba season nung
run timtiba yangluba asayar list
nung top 15  nung liasü. CSK
atema tang tashi nung pai run
timba yanglur liasü.

Pa melentsüpur bushitsü
atema CSK asoshi tasakasütsü.
Mhatre ya power hitter ka
asünung pa melen asayatsü
asoshi Urvil Patel-ang asütsü.
Patel ya-a aggressive asayar ka
lir, aser pa ya India nunger
rongnung T20 asaya nung
century takaratiba yangluba
asayar lir.

Parnoki Kartik Sharma-a
shimtsü akok mesüra mini-
auction nung mayoker
Anmolpreet Singh, Yash Dhull
mesüra Swastik Chikara nunger
anisemtettsü.

IPL 2026: CSK nungi asayar Ayush
season tepeyong masayatettsü

Sabalenka aser Alcaraz nati Laureus sports tetushi agizük

